
tinakesiyan 1 Palakuwan

nu vangsaran ta lra, na mulavak i anger ta tinakesiyan i Palakuwan mu,
mau idu na ““ pangecengec ta kikarun kananta kiyakarunan, adi ta
mudada’ulr kantu ngai da cau ” kema. madalram ta papiya kanini na
pauwayan, nu 'inava Ira nu kinikarunan mu, ulra diya na pasasala’ masiri, di
nu kuwace Ira nu kinikarunan mu, ulra diya na paka’inava kanu kema na
ngai.

semalra ta takesiyaw ta dadek di miturus ta da kakuwayanan, ta
pukedangay ta anger, amana muda’ulr elra kana piyamelri na
ngai, amana maranger da ’inavanavaya da cau, munu pacepa ta da
pakakuwaceng kanta pinicauwan di piniangeran.

madalram ta pamelri di adi ta maluwa ’emcev da piniangeran mu,
likudan Ira kadu ta Ira ma’ulid kumudaya. pakaaludun data anger.

kanini na pida ’amiyan, kemay valise palru kituvangsar ta tinakesiyan
mu, sayhu ta remamed da ulepan, di mi’uringecan ta Ira piniangeran., nu
eman puretavarang ta diya, puravus ta diya mitulus da duma na cau.

kana inuvulukan kani Palakuwan, nu pacepa ku da kina’ulidan mu,

nantu tinaturuwan na ma’idangan, kemawan kadu 1 calingalinga mararengay

da “ ta talrimayaw data anger kikarun, ta sanininaw tu pasala’an da ngai na
cau, ta pakalrawalrawayaw na semasiri na ngai ”’ kema.

nani mu, mau na kinavarisen diya di palru kana mutu vangsaran i
Palakuwa tuy mulavak i anger na tinakesiyan!

semalra nanta temuwamuwan tu pinarevuwa’ ini na patakesiyan mu,
mau lra nanta pulralrepusan, ini na pananadaman mu, melri nu kemay udung
rinarengay lra da patakesiyan mu, musavak Ira i anger kema, tu marangeran
pukatatena’ da temakesi na lralrak mu, mikinuretan datu kakuwayanan 1
Palakuwan.

na mitulus kipatakesi di patedelr tu pinuangeran mu, kipulihu di
muicaicas puludus tu tinakesiyan, idu na adi karuwa puludus mu, mau na
tavarang kipatakesi di piyamelri tu piniangeran, tu pusavungay da
adiya karuwa kipulihu kema. na nadanadaman kana kiyakarunan na
ma’inayan mu, mukuwa kantu surimetan menadanadam, karuwa Ira mikada

i ruma’ kema tu pauwayan.

